
పద్మపురాణము









	వ.	
మఱియు నస్థిస్తంబంబును స్నాయుబంధంబును మాంసరక్తలేప

నంబును జర్మావశదంబును మూత్రపురీషదుర్గంధసంగతంబును

జరాశోకవిషవ్యాప్తంబును మహారోగమందిరంబును సర్వదోష

సమాశ్రయంబును మంగళరహితంబును నవరంధ్రాన్వితంబును

దాపత్రయవిమోహితంబును నిసర్గధర్మవిముఖంబును గామ

క్రోధాదిశత్రుబాధితంబును నగునిట్టిశరీరంబు మాఘస్నానవర్జితం

బయ్యెనేని నిష్ఫలంబగు. నంతియ కాదు. వినుము. వైష్ణవభక్తి

రాహిత్యంబున విప్రుండును, మౌర్ఖ్యంబున యోగీంద్రుడును,

నబ్రహ్మచర్యంబున క్షత్రియుండును, డంబంబున ధర్మంబును,

గ్రోధంబునఁ దపంబును, ధార్ష్యంబున జ్ఞానంబును, బ్రమాదంబున

శ్రుతంబును, గర్వంబున బ్రహ్మచర్యంబును, విదీప్తానలంబున

హోమంబును, నసాక్షికంబున భోజనంబును, ననభ్యాసంబున

విద్యయు, నసత్యంబున వాణియు, సందేహంబున మంత్రంబును,

వ్యగ్రచిత్తత జపంబును, శ్రోత్రియదత్తంబు గాక దానంబును,

నాస్తికత్వంబున లోకంబును, దారిద్ర్యంబున నిహలోకసౌఖ్యం

బును, నిరర్థకంబులై నట్లు మాఘస్నానరహితం బయిన నరుని

జన్మంబు నిష్ఫలంబగు వెండియు.

	క.	
మకరగతి సూర్యుఁ డుదయిం

పక మును మజ్జనములేని పాపాత్ముఁడు పా

తకముల నె ట్లడఁగించును

బ్రకటంబగు త్రిదివ మెట్లు ప్రాప్తించుఁ దుదిన్?

	క.	
ఇలఁ దమలో మునుఁగు సురా

పుల బ్రహ్మఘ్నులను నైన బుణ్యులఁ జేయం

గలమని మాఘదినంబుల

జలజాప్తుని యుదయవేళ జలములు మ్రోయున్.

	క.	
మాఘస్నానం బెవ్వఁ డ

మోఘంబుగఁ జేయు నొక్కొ మునుకొని యని పా

పౌఘములు గంపమొందుచు

లాఘవమునఁ దూలి యడవులం గలయుఁ దుదిన్.

